
Cefndir Beiblaidd: Mathew 17:1-8; Marc 9:2-8; Luc 9:28-36

Moses




Elias
Offer:


Sbectol Haul




Bathodyn enw mawr

(Moses ac Elias yn dod ar y llwyfan o ddwy ochr wahanol i’r llwyfan, gweld ei gilydd, cyfarch ei gilydd)

Moses: 
Helo, Elias!  Sut wyt ti ers talwm?  Wyt ti wedi rhoi proffwydoliaethau da i rywun yn ddiweddar?

Elias:
Ha, ha, Moses. Beth amdanat ti? Wyt ti wedi ysgrifennu set arall o reolau?  Neu wedi colli mwy o lechi?

( y ddau yn chwerthin yn iach)

Moses:
Wn i ddim amdanat ti, ond rydw i’n mwynhau bywyd. Mae ymddeoliad yn grêt!

Elias:
Cytuno’n llwyr. Cael cyfle i fwynhau holl gyfleusterau’r nefoedd – y canu, y pwll....

Moses:
(yn torri ar draws)

Sh!  Dim rhannu cyfrinachau, cofia! Mae yna bobl yn gwrando! (pwyntio at y gynulleidfa)
Elias:

Wps! Sori!

Wyt ti’n gwybod pam fod Duw wedi’n galw ni allan o ymddeoliad am noson?

Moses:
Ydw.  Mae’r Arglwydd Iesu yn dod i ben mynydd Horeb heno gyda tri o’r disgyblion.  Dydyn nhw ddim wedi deall yn iawn beth mae’r Beibl yn ei ddweud am farwolaeth y Meseia – y busnes dioddef ac yna atgyfodi.  Mae Duw isio i ni fynd i lawr a siarad hefo Iesu am hyn a gadael iddyn nhw glywed. Wedyn pan fydd y pethau yma yn digwydd, byddan nhw’n cofio, ac yn sylweddoli fod popeth yn rhan o gynllun Duw.

Elias:

Beth?  Maen nhw’n mynd i’n gweld ni?

Moses:
Dim ond am ychydig. Wyddost ti beth?  Rydw i’n teimlo fel 007 wedi cael ei alw’n ôl gan M.

Elias:

Pwy?

Moses:
Wyddost ti ddim am 007?  Dwyt ti ddim yn broffwyd da iawn felly!  (edrych i lawr oddi ar y llwyfan/ o’r pulpud)  Dyma nhw!  Druan o Pedr!  Mae’n edrych mor flinedig a chwyslyd.

Elias:  
Rêl pysgotwr!  Heb arfer dringo mynyddoedd.

Moses: 
Mae Ioan yn cwyno hefyd. Ac mae Iago yn goch fel betys!  Ond dyna ni, maen nhw wedi cyrraedd y copa.  Ac mae Iesu wedi dechrau gweddïo.

Elias:
Beth sy’n bod ar Pedr, Iago ac Ioan?  Maen nhw’n wyn fel y galchen!

Moses:  
O! Dyna’r cue i ni.  Rho dy sbectol haul ymlaen.  Mae dillad a wyneb Iesu yn disgleirio gyda gogoniant y nefoedd.  Tyrd yn dy flaen! (gwisgo sbectol haul a gadael y llwyfan)

Llais:
A dyma lais yn dod o’r cwmwl a dweud, “Fy Mab i ydy hwn – yr un dw i wedi ei ddewis.  Gwrandewch arno!”
(Moses ac Elias yn dod i’r llwyfan eto)

Moses: 
Wel, dyna ni.  Noson dda o waith.

Elias:
Druan o’r tri. Roeddwn i’n meddwl fod Iago yn mynd i wlychu ei hun!  Wnaethon nhw glywed beth ddywedson ni wrth Iesu?

Moses:  
O do!  Roedd eu clustiau nhw fel powlenni lloeren.

Elias:

Beth?

Moses:
Meddylia am Pedr yn awgrymu codi pabell i ni. Am syniad!  Oedd o’n meddwl bod ni’n mynd i aros ar ben y mynydd fel pobl ifanc Maes B yn yr Eisteddfod?

Elias:
Moses, dydw i ddim yn deall hanner beth wyt ti’n ddweud. Wyt ti wedi dechrau drysu?

Moses:
Naddo, dim mwy na ti!  Gobeithio y cofion nhw beth ddywedodd Duw wrthyn nhw pan ddaw hi’n amser i’r Iesu adael y byd.

Elias:
Maen nhw’n siŵr o wneud. Wel, amser mynd. Tan y tro nesaf, Elias, hen ffrind.

Moses:
Llai o’r hen yna.  Does neb yn hen yn y nefoedd, cofia.  Hwyl!

(y ddau yn gadael)

[image: image1.png]beibl.net





[image: image1.png]